
MOCIÓN DO GRUPO MUNICIPAL DE COMPOSTELA ABERTA PARA A CORRECTA

FINALIZACIÓN DAS OBRAS DOS CONCHEIROS E CAMIÑO FRANCÉS NA AVENIDA DE LUGO E

RODRÍGUEZ DE VIGURI, E PARA IMPULSAR ECONOMICAMENTE O TECIDO COMERCIAL E

HOSTALEIRO DO BARRIO DE SAN PEDRO

O Grupo Municipal de Compostela Aberta, ao abeiro do regulamento orgánico municipal do Concello

de Santiago, presenta a seguinte moción para o seu debate no Pleno:

EXPOSICIÓN DE MOTIVOS:

As obras de mellora do Camiño Francés dividíronse en dúas partes, sendo unha delas executada pola

Xunta, no ámbito do cruce entre Rodríguez de Viguri, Fonte dos Concheiros, Rúa de Berlín e Avenida

de Lugo. Pola súa parte, o goberno municipal decidiu executar directamente as que afectaban á rúa

dos Concheiros, co obxectivo de que fora a administración pública máis achegada á veciñanza a que

acometara uns traballos moi delicados. Unhas obras adxudicadas en case 2,2 millóns de euros, en

setembro de 2020, e cun período de execución inicial de 9 meses.

Unhas obras que foron executadas desde a maior das opacidades, sen presentar os proxectos á

veciñanza e nas que nin Xunta, nin Concello, teñen informado sobre o resultado final. A primeira das

administracións porque non quere, e a segunda descoñécese se é que non quere ou simplemente non

sabe cal vai ser ese resultado final.

Con todo, nada máis lonxe da realidade e desde o minuto cero, as obras foron executadas con moitos

erros, improvisacións e molestias para a cidadanía ao tempo que se acumularon enormes demoras. Á

falta de interlocución coa veciñanza do barrio de San Pedro, únenselle os continuos cambios e

modificacións das obras, realizados sobre a marcha e sen demasiada previsión, ata o punto de

existiren diferenzas notables entre os planos que aparecen na licitación e a realidade actual da obra.

Do mesmo xeito, mantense a incertidume sobre elementos, fundamentalmente de mobiliario urbano e

de cuestións relativas á mobilidade, que no foron contemplados nin na licitación nin na propia

execución da obra.

Non existiu comunicación efectiva coa veciñanza, nin directa nin coa AVV ‘A Xuntanza’, mais tampouco

cos bares e comercios da rúa, que denuncian situacións como a de atopárense os accesos

bloqueados nalgunhas xornadas, impedindo a apertura dos negocios sen previo aviso. Por

comunicación efectiva enténdese non só falar ou dialogar senón tamén atender as peticións e

demandas veciñais e do tecido comercial e hosteleiro. Ademais, é unha queixa continua a falta de

capacidade do concelleiro de Obras, Javier Fernández, que exerce máis unha labor de desinformación

que de acompañamento. De nada vale que o concelleiro delegado visite moito as obras se só se

dedica a pasear e non a defender os intereses colectivos da cidadanía, se optar por colocarse sempre

do lado da empresa, xustificando a súa falta de dilixencia e os seus incumprimentos.

Moitos son os problemas que foron aparecendo, as modificacións, os ‘cambios de idea’, as

incomodidades, os atrasos acumulados, os enganos,... dando sempre a impresión de que nunca

existiu un seguemento diario e control desta obra por parte do Concello, posto que non houbo unha

interlocución efectiva, comunicando o concelleiro de obras que os traballos terminarían en outubro -xa

con atraso- cando a pé de obra se falaba de decembro, e finalmente, se hai sorte, finalizaranse en

xaneiro.

A todo este caos e descontrol súmaselle a falta de coordenación entre os departamentos de obras e

de mobilidade, como se a man dereita e man esquerda do goberno non se falaran entre elas. Non se

sabe nada, ou case nada do novo plano de mobilidade que vai afectar, e moito, á veciñanza.

Tampouco se coñece que plans ten o Concello a futuro para compensar as perdas das e dos

comerciantes da zona, se van existir posibles compensacións, se vai haber algún tipo de tratamento

específico ou non sobre o conxunto do Barrio de San Pedro, máis alá do ámbito estritamente afectado

polas obras posto que as repercusións negativas desta mala xestión esténdense a toda a zona.

Diante desta situación no Pleno de Xullo de 2021, o grupo municipal de Compostela Aberta instou ao

goberno municipal a abordar os problemas que estaban a xerar estas obras, indicando as seguintes

propostas:

1. Instar ao goberno local a informar das modificacións de mobilidade que se preven no

ámbito e elaborar unha planificación e plan de mobilidade para o barrio de San Pedro

que sexa participado e que conte coa opinión da veciñanza.

2. Instar ao goberno local a elaborar un plano de axudas específico para o comercio e

hostalería do barrio, afectado polas obras e polo seu prolongamento no tempo.

3. Instar ao goberno local a establecer os mecanismos de diálogo e participación veciñal

oportunos para realizar unha auditorÍa cidadá que recolla todas as queixas e eivas da

execución das obras de mellora do Camiño Francés no barrio de San Pedro e entrada

da cidade.

4. Instar ao goberno local e á Xunta de Galicia a colaborar institucionalmente para

resolver todas as queixas e eivas recollidas nesa auditoría cidadá, para que sexan

solventadas no mínimo prazo posible.

A pesar disto, o alcalde e o concelleiro delegado continuaron instalados na súa soberbia e mesmo no

engano. E a situación non fixo máis que empeorar, afectándolle ao conxunto da poboación do barrio

de San Pedro, porta de entrada na nosa zona histórica, provocando unha dobre crise ao unirse a

derivada da Covid-19 e esta por causa da mala praxe e xestión do goberno local.

Nesta situación, non é de estrañar que a veciñanza do barrio se mobilizara organizando un protesta

cazolada o 12 de novembro, ou entregando máis de 500 sinaturas protestando e mostrando a súa

‘fartura’ por como o Concello de Santiago está a executar as obras e do trato dado á veciñanza. E

finalmente, convocando a AVV ‘A Xuntanza’ a todos os grupos municipais a unha reunión para

trasladar o malestar acumulado no barrio por causa desta situación que afecta aos negocios e á

poboación residente de todo o barrio.

Tendo en conta todo o anterior, e para paliar os danos, compensar ao tecido comercial da zona e para

manter un diálogo fluído coa veciñanza, o Grupo Municipal de Compostela Aberta recolle as propostas

da coordinadora presentadas para debate plenario, o seguinte ACORDO:

O Pleno do Concello insta ao correspondente órgano de goberno a:

1. Crear uns BONOS CORAZÓN BARRIO DE SAN PEDRO para fomentar o consumo en

todo o ámbito afectado polas obras -a totalidade do barrio- que vai máis alá do

tramo no que se están a executar os traballos, co fin de compensar os graves

prexuízos económicos acontecidos nos últimos meses.

2. Acompañar a creación destes bonos dunha CAMPAÑA DE SENSIBILIZACIÓN e

dinamización do comercio e hostalería de todo o barrio.

3. Elaborar un PLAN DE MOBILIDADE para o barrio de San Pedro que sexa participado

e que conte coa opinión da veciñanza, para minimizar os ruídos, favorecer a

circulación peonil e ordenar o tránsito rodado.

4. Impulsar unha AUDITORÍA E REVISIÓN DAS OBRAS, dos seus acabados, das

calidades e remates empregados, para telo listo antes de recepcionar a súa

finalización, e poder solventar os problemas creados polas mesmas.

5. Revisar e AUDITAR AS OBRAS EXECUTADAS POLA XUNTA de Galicia e non

recepcionalas ata que non se solventen problemas como os das recentes

inundacións que teñen acontecido no cruce dos Concheiros coa Avenida de Lugo.

6. Dar INFORMACIÓN E INTERLOCUCIÓN EFECTIVA Á VECIÑANZA sobre todas estas

accións ou outras que se implementen no barrio.

Santiago de Compostela, 14 de decembro de 2021

Á ATENCIÓN DO ALCALDE DE SANTIAGO

